ՀԻՄՆԱՎՈՐՈՒՄ
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ, ՎԵՐԱԲԱՇԽՈՒՄ, ԼՐԱՑՈՒՄՆԵՐ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
Անհրաժեշտությունը։ Սույն Նախագծի ընդունումը պայմանավորված է ՀՀ կառավարության 2024 թվականի ապրիլի 12-ի «Հայաստանի Հանրապետության կառավարության 2019 թվականի հոկտեմբերի 24-ի N 1485-Լ որոշման (Գյուղատնտեսության ոլորտում ապահովագրական համակարգի ներդրման փորձնական ծրագրի իրականացման համար պետական աջակցության ծրագրի)  մեջ փոփոխություններ և լրացումներ կատարելու մասին» N 517-Լ որոշման 2-րդ կետի հանձարարականի կատարման՝ Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ կատարելու անհրաժեշտությամբ։ 
Ընթացիկ իրավիճակը և խնդիրները։ Ծրագրի շրջանակում 2023 թվականին ապահովագրվել էին ծիրան, խաղող, դեղձ, սալոր, խնձոր, կեռաս, բալ, ձմերուկ, սեխ, կարտոֆիլ, աշնանացան/գարնանացան ցորեն, գարի և վարսակ մշակաբույսերը։ Ապահովագրվող ռիսկերն էին՝ գարնանային ցրտահարությունը, երաշտը, կարկուտը և հրդեհը։ 2023 թվականի գյուղատնտեսական տարվա համար ապահովագրվել էր 11662 հա հողատարածք, ապահովագրավճարը կազմել էր շուրջ 1,8 մլրդ դրամ, տրամադրվել էր շուրջ 3864 ապահովագրական հատուցում՝ շուրջ 2․7 մլրդ դրամի չափով։
Միաժամանակ նշենք, որ 2024 թվականին, պայմանավորված ՀՀ գյուղատնտեսության ապահովագրության շուկայից վերաապահովագրական ընկերության դուրս գալով՝ ապահովագրական ընկերությունները չէին կարող ստանձնել ապահովագրության ռիսկերն ամբողջությամբ՝ հաշվի առնելով կլիմայի փոփոխությամբ պայմանավորված բարձր վնասաբերությունը: 
Հաշվի առնելով ծրագրի իրականացման կարևորությունը՝ էկոնոմիկայի նախարարության կողմից մշակվել և ՀՀ կառավարության 2024 թվականի ապրիլի 12-ի 517-Լ որոշմամբ հաստատվել է ծրագրում փոփոխություններ և լրացումներ կատարելու մասին ՀՀ կառավարության որոշումը, որով ծրագրին ապահովագրական ընկերությունների մասնակցությունը ապահովելու նպատակով, 2024 թվականի գյուղատնտեսական տարվա համար կառավարությունը, բացի ապահովագրավճարի սուբսիդավորումից, մասամբ կիսի ապահովագրական ընկերությունների ապահովագրական ռիսկը՝ ապահովագրական հատուցումների որոշակի շեմը գերազանցելու դեպքում փոխհատուցում տրամադրելու միջոցով, մասնավորապես, գործակալության անդամ յուրաքանչյուր ապահովագրական ընկերությանը կփոխհատուցվի ապահովագրական ընկերության կողմից ընդհանուր հավաքագրած ապահովագրավճարի հանրագումարի 70 տոկոսի չափը գերազանցող, տնտեսավարողներին փոխհատուցված ապահովագրական հատուցումների 80 տոկոսը։ 2024 թվականին Կառավարությունն աջակցություն է ցուցաբերելու նաև Գյուղատնտեսությունը ապահովագրողների ազգային գործակալության գործառնական և մնացած այլ բոլոր ծախսերի համար: 
Այս տարի կապահովագրվեն դեղձը, սալորը, խնձորը, բալը, կեռասը, ձմերուկը, սեխը և կարտոֆիլը կարկուտ ռիսկից, իսկ հացահատիկային մշակաբույսերից՝ ցորենը, գարին և վարսակը՝ երաշտ ռիսկից:
Տվյալ բնագավառում իրականացվող քաղաքականությունը։ Գյուղատնտեսության ոլորտում իրականացվող քաղաքականությունն ուղղված է գյուղատնտեսության ինտենսիվացմանը, արտադրողականության բարձրացմանը, հողային ռեսուրսների նպատակային և ջրային ռեսուրսների խնայողաբար ու արդյունավետ օգտագործմանը, պարենային անվտանգության ապահովման մակարդակի բարձրացմանը, անասնաբուծության և բուսաբուծության զարգացմանը, արդիական տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների ավելացմանը։ 
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: ՀՀ կառավարության 2021-2026թթ.-ի ծրագրով նպատակ է դրվել առաջիկա 5 տարիներին ներդնել գյուղատնտեսական մշակաբույսերի ամբողջական ապահովագրությունը՝ ներառելով հիմնական մշակաբույսերը, ընդլայնել ապահովագրվող ռիսկերի ցանկը, աշխարհագրությունը՝ ներառելով բոլոր մարզերը, ստեղծել նախադրյալներ կենդանիների ապահովագրության ներդրման համար։ Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «Դիվերսիֆիկացում և ռիսկերի կառավարում» սկզբունքում և «Բարձրացնել գյուղատնտեսության ոլորտի մրցունակությունը և արդյունավետությունը» առաջնահերթությունում կարևորվում է ապահովագրական համակարգի աստիճանական ներդրումը։ 
Կարգավորման նպատակը և բնույթը։ 
2024 թվականի պետական բյուջեով ծրագրի իրականացման համար ֆինանսավորման չափը սահմանվել է 1,521,688․2 հազար․ դրամ, որը հավասարապես բաժանվել է ՀՀ կառավարության համաֆինանսավորում և արտաքին միջոցներ (KfW)-ի միջև` յուրաքանչյուրը՝ 760,844.1 հազ․ դրամ։ Գումարը բաշխվել է երկրորդ և երրորդ եռամսյակների միջև։ Երկրորդ եռամսյակ՝ 1,369,519․40 հազ․ դրամ, երրորդ եռամսյակ՝ 152,168․8 հազ․ դրամ։
Գյուղատնտեսությունը Ապահովագրողների Ազգային Գործակալության կողմից ներկայացված տվյալների 2024 թվականի գյուղատնտեսական տարվա համար համախառն ապահովագրավճարը կազմել է շուրջ 22 մլն դրամ: Ապահովագրավճարի սուբսիդավորման համար կպահանջվի շուրջ 11 մլն դրամ, որը պետք է վճարվի ՀՀ կառավարության և KfW-ի միջոցների հաշվին 50։50 (յուրաքանչյուրը՝ 5.5 մլն դրամ) համամասնությամբ՝ 2024 թվականի երրորդ եռամսյակում։ Ապահովագրված ընդհանուր մակերեսը՝ 247 հա։ 
Առաջարկվում է KfW-ի դրամաշնորհային միջոցները նվազեցնել 625,3 մլն դրամի չափով։
ՀՀ կառավարության կողմից ապահովագրական ընկերություններին փոխհատուցման համար պահանջվող գումարի մասով ակնկալվում է, որ 2024 թվականին ՀՀ կառավարության միջոցների հաշվին փոխհատուցման ենթակա գումարը կկազմի՝ շուրջ 200 մլն դրամ: Նշված գումարը կպահանջվի 2024 թվականի 4-րդ եռամսյակում։
Գյուղատնտեսությունը Ապահովագրողների Ազգային Գործակալության (ԳԱԱԳ) գործառնական և մնացած այլ բոլոր ծախսերի փոխհատուցման հետ կապված՝ կից ներկայացվում է ԳԱԱԳ-ի գործադիր մարմնի կողմից հաստատված և խորհրդի կողմից համաձայնեցված 2024 թվականի տարեկան բյուջեն և հիմքերը, ըստ որի ԳԱԱԳ-ի տարեկան բյուջեն կկազմի 61,896,400 դրամ, որից գործակալության անդամ ապահովագրական ընկերությունների կողմից վճարվել է 23,184,864 դրամ, իսկ տարբերությունը, որը ենթակա է վճարման պետական բյուջեի միջոցների հաշվին կազմում է 38,711,536 դրամ։ Այսպիսով 2024 թվականի հաստատված պետական բյուջեից ծախսերը կկազմի՝
· ապահովագրավճարի սուբսիդավորման գծով՝ 11 մլն դրամ (ՀՀ կառավարություն՝ 5.5 մլն դրամ, KfW` 5.5 մլն դրամ)
· ապահովագրական ընկերությունների փոխհատուցման գծով, ՀՀ կառավարության հատկացված միջոցներից՝ 200 մլն դրամ 
· ԳԱԱԳ-ի բյուջեի փոխհատուցման գծով, ՀՀ կառավարության հատկացված միջոցներից՝ 38, 7 մլն դրամ
Ընդամենը ՀՀ կառավարության միջոցներից՝ 244.2 մլն դրամ (5.5 մլն դրամ +200 մլն դրամ +38,7 մլն դրամ), KfW` 135.5 մլն դրամ (5.5 մլն դրամ + 130 մլն դրամ):  
Միաժամանակ, առաջարկվում է  ՀՀ կառավարության միջոցներից մնացած 516.6 մլն դրամը նվազեցնել պայմանով, որ գյուղատնտեսության ապահովագրության փորձնական ծրագրի շրջանակում համակարգի զարգացման համար լրացուցիչ գումարի անհրաժեշտության պայմաններում դրանք հետ կվերադարձվեն։  
Նախագծի մշակման գործընթացում ներգրավված ինստիտուտները և անձինք։
Նախագիծը մշակվել է Էկոնոմիկայի նախարարության կողմից: 
ՀՀ պետական բյուջեում ծախսերի և եկամուտների փոփոխությունները
««Հայաստանի Հանրապետության 2024 թվականի պետական բյուջեի մասին» օրենքում փոփոխություններ, վերաբաշխում, լրացումներ, Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական բյուջեում եկամուտները և ծախսերը կնվազեն 625.34 մլն դրամով: Առաջարկվում է պահուստային ֆոնդ ուղղել 516.6 մլն դրամ: 
Ակնկալվող արդյունքը։ Նախագծի ընդունումը կխթանի ծրագրի շրջանակում ապահովագրական ընկերությունների մասնակցությունը և կնպաստի 2024 թվականի ծրագրի անխափան իրականացմանը և կնպաստի 2025 թվականին ծրագրի արդյունավետ իրականացմանը։

